Af hverju að velja ríkisstofnun til fyrirmyndar?

Erindi Árna M. Mathiesen fjármálaráðherra á ráðstefnu fjármálaráðuneytisins um stjórnun og rekstur ríkisstofnana 21. maí 2008.

Góðir ráðstefnugestir
Síðan 1996 hefur fjármálaráðherra veitt viðurkenningu annað hvert ár til ríkisstofnunar sem skarað hefur framúr og verið til fyrirmyndar í starfi sínu. Kvennaskólinn í Reykjavík varð fyrst fyrir valinu, þá Svæðisskrifstofa málefna fatlaðra á Reykjanesi 1998, Landgræðsla ríkisins árið 2000, Orkustofnun árið 2002, ÁTVR árið 2004, Umferðastofa árið 2006 og í síðustu viku hlaut Samkeppniseftirlitið hinn eftirsótta titil “Ríkisstofnun til fyrirmyndar 2008.” 

Valið byggist á greinargerðum frá stofnunum sem innihalda svör við spurningalista fjármálaráðuneytisins um ýmsar forsendur við stjórnun og rekstur stofnana.  Spurningalistinn telur 15 spurningar sem taka á 5 mismunandi þáttum í stjórnun og rekstri. Hann er hægt að nálgast á stjórnendavef fjármálaráðuneytisins.
Horft var til stefnumótunar, framtíðarsýnar og markmiðssetninga stofnana við ákvörðun um valið. Einnig var horft til fjármálastjórnunar, þ.e. hvort stofnanir séu innan ramma, geri vandaðar rekstaráætlanir, noti þær sem virk stjórntæki, þekki kostnað helstu verkefna og reyni að auka framleiðni í rekstri. Þá voru áherslur stofnana á þjónustu metnar og hvernig þær vinna að því að mæta þörfum notenda. Vinnuferlar voru skoðaðir sérstaklega og áhugi stjórnenda á að endurbæta þá reglulega. Loks voru áherslur í starfsmannamálum skoðaðar og hvernig starfólk er virkjað með til þess að ná árangri og takast á við breytingar. Tilgangur spurningalistans var að ná yfir sem flesta þætti í stjórnun og rekstri ríkisstofnana og nálgast upplýsingar um árangur einstakra markmiða. 
Af þeim stjórnendum sem þátt hafa tekið í valinu á fyrirmyndastofnunum undanfarin ár eru flestir þeirrar skoðunar að undirbúningurinn hafi veitt þeim betri innsýn í starfsemina og hjálpað þeim að skilja þætti í starfseminni sem áður voru óljósir.  Þetta er að sjálfsögðu meginforsenda þess að stjórnendur nái árangri og móti skýra framtíðarsýn. Svo eru aðrir stjórnendur sem hafa það að markmiði í stefnum sínum að uppfylla alla þá þætti sem þarf til þess að geta komið til greina sem ríkisstofnun til fyrirmyndar og taka þátt þegar þeim markmiðum hefur verið náð.  Ég vonast til að sjá þessar stofnanir meðal þátttakenda eftir tvö ár. 
En af hverju er fjármálaráðuneytið að velja ríkisstofnun til fyrirmyndar? 

Einfalda svarið er að fjármálaráðuneytið vill koma auga á það sem vel er gert og umbuna fyrir það sérstaklega þannig að eftir verði tekið.  Gerðar eru kröfur um að forstöðumenn kynni sér nýjungar í stjórnun og rekstri og temji sér þær nýjungar í starfsemi sinni. Stjórnendur ríkisstofnana eru hins vegar margir hverjir sérfræðingar á málefnasviði viðkomandi stofnana og hafa ekki bakgrunn sem stjórnendur. Það er því aðdáunarvert hversu margir forstöðumenn hafa tamið sér góða stjórnunarhætti og ábyrgan rekstur. Jafnframt er viðurkenning sem þessi ákveðin hvatning til forstöðumanna um að halda áfram góðu starfi og gera betur eftir atvikum.  Markmið fjármálaráðuneytisins er að sem flestir taki þátt og tileinki sér þau skilyrði í stjórnun og rekstri stofnana sem lögð eru til grundvallar matinu. 
Þessi áhersla hefur meðal annars leitt til þess að í síðastliðin tvö skipti hefur tveimur stofnunum, til viðbótar þeim sem hlotið hafa titilinn ríkisstofnun til fyrirmyndar, verið veitt hvatningarviðurkenning fyrir árangur sinn og áherslur í starfi. Í ár hlutu Geislavarnir ríkisins og kvennasvið Landspítala Háskólasjúkrahúss og slíkar hvatningarviðurkenningar. 
Ég tel að stjórnendum þyki eftirsóknarvert að vinna þá samkeppni sem val með þessu sniði óneitanlega er.  Ég mundi gjarnan vilja að stofnanir beri sig saman við fyrirmyndastofnanir ríkisins og taki sér þær áherslur til fyrirmyndar sem eftirtektarverðastar eru. 

Auk þess, sem ég hef áður nefnt um ástæðu þess að veita fyrirmyndastofnun viðurkenningu, styður slík veiting við stefnu ríkisstjórnarinnar um árangursríkan ríkisrekstur og bætta stjórnunarhætti, sem og árangursstjórnun hjá ríkinu sem unnið hefur verið að undanfarin ár. 
Með því að velja ríkisstofnun til fyrirmyndar vill fjármálaráðuneytið beina sjónum að því sem vel er gert og skapa jákvæða ímynd af ríkisrekstri. 

Góðir ráðstefnugestir,

Á ráðstefnunni munu fulltrúar þeirra fimm stofnana sem komust í úrslit við val á fyrirmyndastofnun ríkisins 2008 flytja erindi um einhverja af þeim þáttum í starfseminni sem þykja hafa skarað fram úr og verið til fyrirmyndar.  Með ráðstefnunni gefst stjórnendum því kjörið tækifæri til að kynna sér reynslu annarra stofnana og tileinka sér aðferðir sem eru til fyrirmyndar.  

Ég vænti mikils af ráðstefnunni sem hér er að hefjast. Ég vona að sem flestir fari héðan fullir þróttar, með nýjar hugmyndir í farteskinu og hvet forstöðumenn ríkisstofnana til dáða um vera stöðugt opnir fyrir nýjungum í stjórnun og rekstri.

Takk fyrir.
